ՀԻՄՆԱՎՈՐՈՒՄ
«ՈՉՆՉԱՑՈՒՄ» ՄԱՔՍԱՅԻՆ ԸՆԹԱՑԱԿԱՐԳՈՎ ՁԵՎԱԿԵՐՊՎՈՂ ԱՊՐԱՆՔՆԵՐԻ ՈՉՆՉԱՑՄԱՆ ԿԱՐԳԸ ՀԱՍՏԱՏԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2000 ԹՎԱԿԱՆԻ ԴԵԿՏԵՄԲԵՐԻ 31-Ի ԹԻՎ 901 ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

Իրավական ակտի ընդունման անհրաժեշտությունը, ընթացիկ իրավիճակը և խնդիրները.
Նախագծի մշակումը պայմանավորված է գործող կարգավորումների փոփոխության և վարչարարության պարզեցման, ինչպես նաև Եվրասիական տնտեսական միության մաքսային օրենսգրքով սահմանված կարգավորումներին գործող կարգավորումների համապատասխանեցման անհրաժեշտությամբ։ Մասնավորապես օրենսգրքի 249-րդ հոդվածի համաձայն՝ ոչնչացում ընթացակարգով ապրանքները ձևակերպվում են ԵՏՄ անդամ պետության լիազորված պետական մարմնի կողմից տրամադրվող՝ ոչնչացման հնարավորության մասին եզրակացության առկայության դեպքում: Միաժամանակ, գործող կարգավորումները զգալի դժվարություններ են ստեղծում «Ոչնչացում» մաքսային ընթացակարգով հայտարարագրված ապրանքների ոչնչացման աշխատանքների կազմակերպման և վերահսկման, ըստ այդմ նաև, ընթացակարգի շրջանակներում մաքսային հսկողության ավարտման հարցով, ինչը բարդություններ է առաջացնում հայտարարատուների համար:
Նախագծով ներմուծվող ապրանքների ոչնչացման կարգը համապատասխանեցվում է «Եվրասիական տնտեսական միության մաքսային օրենսգրքի մասին» 11.04.2017թ. պայմանագրի 1-ին հավելվածով հաստատված՝ Եվրասիական տնտեսական միության մաքսային օրենսգրքով սահմանված կարգավորումներին: Մասնավորապես, «Ոչնչացում» մաքսային ընթացակարգով ձևակերպված ապրանքների ոչնչացումը կատարվում է մաքսային մարմնի կողմից սահմանված ժամկետներում՝ ելնելով այդ ապրանքների փաստացի ոչնչացման համար անհրաժեշտ ժամանակից, դրանց ոչնչացման եղանակից և վայրից, ինչպես նաև հաշվի առնելով Եվրասիական տնտեսական միության անդամ պետության լիազորված պետական մարմնի եզրակացության մեջ նշված ժամկետները՝ դրանում այդպիսի ժամկետների առկայության դեպքում: Մինչդեռ ներկայումս գործող կարգավորումներով որոշումների կայացման լիազորությունը վերապահված է «Ոչնչացում» մաքսային ընթացակարգով ՀՀ տարածք ներմուծվող ապրանքների ոչնչացման աշխատանքները կազմակերպող և համակարգող հանձնաժողովին, որի նախագահն ի պաշտոնե Հայաստանի Հանրապետության ֆինանսների նախարարի տեղակալն է, իսկ հանձնաժողովի կազմում ընդգրկվում են ազգային անվտանգության ծառայության, ոստիկանության, մշակույթի նախարարության, բնապահպանության նախարարության, առողջապահության նախարարության, գյուղատնտեսության նախարարության, էկոնոմիկայի նախարարության մեկական և ֆինանսների նախարարության երկու (հարկային և մաքսային գծով) ներկայացուցիչներ:
Ոչնչացման հանձնաժողովի կողմից համապատասխան աշխատանքների իրականացումը նպատակահարմար չի համարվում՝ աշխատանքների ոչ արդյունավետ կազմակերպման և երկարատև ժամանակահատված պահանջելու հանգամանքով պայմանավորված՝ հաշվի առնելով նաև այն, որ հաճախ պետական տարբեր մարմիններում տեղի են ունենում կառուցվածքային և աշխատակիցների փոփոխություններ, ինչն ուղղակիորեն անդրադառնում է ապրանքների ոչնչացման աշխատանքների համար պահանջվող ժամանակահատվածի երկարաձգման վրա և հայտարարատուների համար առաջացնում է անհարկի ծախսեր:
Հանձնաժողովի կազմի գերատեսչական բազմազանությունն ու թվաքանակը օբյեկտիվորեն դժվարացնում է դրա աշխատանքի կազմակերպումը, մասնավորապես թե նիստերի գումարման առումով, և թե ոչնչացման աշխատանքներին անմիջական մասնակցության առումով, հատկապես «Ոչնչացում» մաքսային ընթացակարգով ապրանքների հայտարարագրման դեպքերի ավելացման պայմաններում: 
Կարգավորման առարկան, ակնկալվող արդյունքը.
Նախագծով ուժը կորցրած կճանաչվի ՀՀ կառավարության 31.12.2000թ. Ոչնչացում» մաքսային ընթացակարգով ապրանքների ոչնչացման կարգը հաստատելու մասին N901 որոշումը և կհաստատվի ոչնչացման աշխատանքների կազմակերպման ու հսկողության նոր` առավել պարզեցված ու գործուն կարգ, ինչը համահունչ է ԵՏՄ մաքսային օրենսդրության դրույթներին և ԵՏՄ անդամ այլ պետություններում կիրառվող պրակտիկային: 
Նախագծի ընդունումը հնարավորություն կընձեռի առավել պարզ, արագ և արդյունավետ կազմակերպել «Ոչնչացում» մաքսային ընթացակարգով հայտարարագրված ապրանքների ոչնչացման և պատշաճ հսկողության կազմակերպման աշխատանքները, արագացնել դրանց ընթացքը, պարզեցնել վարչարարությունը, հայտարարատուներին ազատել ժամանակային և այլ կորուստներից: 
Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է ՀՀ պետական եկամուտների կոմիտեի կողմից:
Լրացուցիչ ֆինանսական միջոցների անհրաժեշտության վերաբերյալ.
Նախագծի ընդունմամբ լրացուցիչ ֆինանսական միջոցների ներգրավման անհրաժեշտություն առկա չէ:
Պետական բյուջեի եկամուտներում և ծախսերում սպասվելիք փոփոխությունների վերաբերյալ
Նախագծի ընդունմամբ Հայաստանի Հանրապետության պետական բյուջեում եկամուտների և ծախսերի ավելացում կամ նվազեցում չի նախատեսվում։

